
MAKTABGACHA YOSHDAGI 
BOLALARNING KOGNITIV 

FAOLLIKNI OSHIRISHNING 
PEDAGOGIK USULLARI

Xoldarova F. M.
Maktabgacha ta’lim tashkilotlari direktor va mutaxassislarni qayta 

tayyorlash va ularning malakasini oshirish instituti mustaqil izlanuvchisi

Annotatsiya: Ushbu maqolada maktabgacha katta yoshdagi bolalarda kognitiv faollikni rivojlantirishning pedagogik 
asoslari, zamonaviy ta’lim texnologiyalari hamda samarali metodlari ilmiy-nazariy jihatdan tahlil qilinadi. Kognitiv faollik 
bolaning bilishga bo‘lgan qiziqishi, mustaqil fikrlashi, muammoli vaziyatlarni hal etishi va ijodiy yondashuvini shakllanti­
rishda muhim omil hisoblanadi. Shuningdek, tarbiyachining kasbiy mahorati va rivojlantiruvchi ta’lim muhiti orqali kognitiv 
faollikni shakllantirish masalalari yoritilgan.

Kalit so‘zlar: maktabgacha ta’lim, elementar matematik tushunchalar, kognitiv faoliyat, rivojlantiruvchi ta’lim, didaktik 
o‘yin, pedagogika, mantiqiy fikrlash, matematik kompetensiya, pedagogik usul, interfaol metodlar.
Abstract: This article provides a scientific and theoretical analysis of the pedagogical foundations of the development of 
cognitive activity in older preschool children, modern educational technologies, and effective methods. Cognitive activity 
is an important factor in the formation of a child’s interest in knowledge, independent thinking, problem-solving skills, and 
a creative approach. The article also highlights the role of the educator’s professional skills and a developmental learning 
environment in fostering cognitive activity.

Key words: preschool education, elementary mathematical concepts, cognitive activity, developmental education, 
didactic game, pedagogy, logical thinking, mathematical competence, pedagogical method, interactive methods.
Аннотация: В данной статье представлен научно-теоретический анализ педагогических основ развития позна-
вательной деятельности у детей старшего дошкольного возраста, современных образовательных технологий 
и эффективных методов. Познавательная деятельность является важным фактором формирования у ребенка 
интереса к знаниям, самостоятельного мышления, навыков решения проблем и творческого подхода. Также осве-
щаются вопросы профессиональной подготовки педагога и развития образовательной среды в процессе форми-
рования познавательной деятельности.

Ключевые слова: дошкольное образование, элементарные математические понятия, познавательная деятель-
ность, развивающее образование, дидактическая игра, педагогика, логическое мышление, математическая ком-
петентность, педагогический метод, интерактивные методы.

KIRISH
Hozirgi kunda maktabgacha ta’lim tizimini takomillashtirish davlat siyosatining ustuvor yo‘nalishlaridan biri 

hisoblanadi. Sababi, tarbiyalanuvchilarning intellektual, ijtimoiy va aqliy faoliyati hamda shaxsiy shakllanishining 
asoslari aynan maktabgacha yosh davrida shakllanadi. Ushbu davrda tarbiyalanuvchilarning atrof-muhitni idrok 
etishi, kuzatishi, taqqoslashi, tahlil qilishi va xulosa chiqarish qobiliyati faol shakllanadi. Shu jihatdan, maktab
gacha ta’lim tashkilotlarida tarbiyalanuvchilarning kognitiv faolligini rivojlantirish zamonaviy pedagogikaning 
muhim vazifalaridan biridir.

Kognitiv faollik bolaning yangi bilimlarni egallashga bo‘lgan qiziqishi, bilishga intilishi, savollar berishi, 
izlanishi, kuzatishi va mustaqil xulosa chiqarishga bo‘lgan ichki ehtiyoji hisoblanadi. Psixologik va pedagogik 
tadqiqotlar shuni ko‘rsatadiki, kognitiv faolligi yuqori bo‘lgan bolalar maktab ta’limiga tezroq moslashadi, ta’limiy 
jarayonni chuqurroq o‘zlashtiradi va ijodiy fikrlash ko‘nikmalarini muvaffaqiyatli shakllantiradi.

MAVZUGA OID ADABIYOTLAR SHARHI
Nazariy nuqtayi nazardan, maktabgacha yoshdagi kognitiv rivojlanish ikki yirik ilmiy an’ana kesishmasida 

tushuntiriladi. J. Piaget bolaning bilish taraqqiyotini faol konstruksiya, ya’ni bola predmetlar bilan amaliy harakat 
qilgan sari sxemalarni qayta tuzishi, moslashtirishi va muvozanatlashtirishi jarayoni sifatida talqin qiladi [6].

L.S. Vygotsky esa oliy psixik funksiyalar ijtimoiy kelib chiqishga ega bo‘lib, bola kattalar va tengdoshlari 
bilan hamkorlikda madaniy vositalar, ayniqsa, nutq yordamida bilish harakatlarini ichkilashtirishini asoslaydi [7].

Ushbu ikki yondashuv maktabgacha ta’lim pedagogikasi uchun metodologik jihatdan muhim: bir tomondan, 
bola mustaqil tajriba va amaliy sinovlar orqali bilim quradi, ikkinchi tomondan, bu tajriba pedagog tomonidan 
tashkil etilgan muloqot, namuna, savol va yo‘naltiruvchi yordam orqali mazmunan boyiydi. Demak, kognitiv 
rivojlanishning samaradorligi bolaning o‘z faoliyatini faollashtirish va kattalar ko‘magini me’yorida berish o‘rta-
sidagi nozik muvozanatga bog‘liq. 

Pedagogik jihatdan kognitiv rivojlanishning tayanch mexanizmi o‘yin faoliyatidir. O‘yin bola uchun oddiy 
hordiq emas, balki ijtimoiy rollarni o‘zlashtirish, predmetlar o‘rnini belgilar bilan almashtirish, qoidani tushunish, 
hamkorlikni muvofiqlashtirish, emotsiyalarni boshqarish va muammoli vaziyatni ramziy hal qilish maktabidir. 
Ijodiy, qurish-yasash, sahnalashtirilgan, qoidali, didaktik va tajriba o‘yinlari bolaning idrokini aniqlashtiradi, 
makon-vaqt tasavvurlarini kengaytiradi, tasniflash va taqqoslash operatsiyalarini rivojlantiradi.

M.Q. Qodirova va D.S. Nasimov maktabgacha yoshdagi bolalar idrokini ijodiy o‘yinlar orqali rivojlantirishda 
o‘yinning psixologik mazmuni, qabul qilish jarayonidagi faollik va fazoviy tasavvurlar shakllanishiga alohida 
urg‘u beradi [8]. Shu ma’noda, o‘yin orqali tashkil etilgan pedagogik ta’sir bolaning kognitiv tuzilmasiga bevosita 
emas, balki qiziqish, harakat, obraz, nutq va ijtimoiy rol vositasida kompleks ta’sir ko‘rsatadi.

TADQIQOT METODOLOGIYASI
Maktabgacha yoshdagi bolalarda bilish faoliyatini rivojlantirishda o‘yin eng zarur faoliyat turi hisoblanadi. 

O‘yin jarayonida bolalar muammoli vaziyatlarni hal qilish, muloqot qilish, tajriba o‘tkazish va yangi bilimlarni 
mustaqil egallash, savollarga javob qaytarish imkoniyatiga ega bo‘ladilar. Shu sababli, zamonaviy pedagogik 
texnologiyalarni o‘yin faoliyati bilan uyg‘unlashtirish kognitiv rivojlanishning zarur jarayonidir.

So‘nggi yillarda maktabgacha ta’lim tizimida STEAM yondashuvi, rivojlantiruvchi didaktik o‘yinlar, loyiha 
asosida ta’lim, muammoli ta’lim hamda raqamli ta’lim vositalaridan foydalanish tarbiyalanuvchilarning bilish 
faolligini rivojlantirishda foydali vositalar sifatida e’tirof etilmoqda. Ushbu metodlar bolaning mustaqil fikrlashi, 
tasavvuri, ijodkorligi va muloqot ko‘nikmalarini kompleks ravishda shakllantirishga xizmat qiladi.

TAHLIL VA NATIJALAR
Ushbu jarayonning dolzarbligi maktabgacha ta’lim tashkilotlarida tarbiyalanuvchilarning kognitiv faolligini 

rivojlantirishga qaratilgan zamonaviy pedagogik usullarni ilmiy jihatdan tahlil qilish, ularning samaradorligini 
aniqlash va amaliy tavsiyalar ishlab chiqish zarurati bilan ochib beriladi. Maktabgacha katta yoshdagi tarbi-
yalanuvchilarda kognitiv faollikni rivojlantirish zamonaviy ta’lim tizimining ustuvor vazifalaridan biri hisoblanadi. 
Ushbu jarayon bolaning mustaqil fikrlashi, ijodiy yondashuvi, muammolarni hal qilish qobiliyati hamda bilishga 
bo‘lgan ichki ehtiyojini rivojlantirishga xizmat qiladi. Tarbiyachi tomonidan qo‘llaniladigan usul va metodlarning 
to‘g‘ri tanlanishi kognitiv rivojlanish samaradorligini belgilovchi muhim omillardan hisoblanadi [1].

Hozirgi kunda muammoli ta’lim usuli maktabgacha ta’lim tashkilotlarida keng qo‘llanilishi lozim bo‘lgan 
samarali pedagogik yondashuvlardan biridir. Ushbu usulda tarbiyalanuvchilarga tayyor bilim berilmaydi, balki 
ularni mustaqil izlanishga, kuzatishga, taqqoslashga va xulosa chiqarishga undovchi vaziyatlar yaratiladi. 
Masalan, “Sabzavot va mevalarni alohida idishga soling”, “Quyonda nechta sabzi bor?” kabi savollar tarbi-
yalanuvchilarda savollarga javob topish qobiliyatini rivojlantirishga yordam beradi. Muammoli vaziyatlarni hal 
qilish jarayonida bolaning tafakkuri, tahlil qilish va umumlashtirish ko‘nikmalari shakllanadi.

Ikkinchi muhim usul - didaktik o‘yinlardan foydalanishdir. O‘yin maktabgacha yoshdagi bolaning yetakchi 
faoliyati hisoblanadi. Didaktik o‘yinlar orqali bolalarda diqqat, xotira, tafakkur, nutq va mantiqiy fikrlash rivojla-
nadi. Ranglarni ajratish, shakllarni taqqoslash, sonlarni tartiblash, predmetlarni guruhlarga ajratish kabi o‘yinlar 
bolalarning bilish faoliyatini faollashtiradi. O‘yin jarayonida bola bilimni erkin va qiziqish bilan o‘zlashtiradi, bu 
esa ta’lim samaradorligini oshiradi.

Loyihaviy faoliyat ham tarbiyalanuvchilarda kognitiv faollikni rivojlantirishning innovatsion usullaridan biridir. 
Loyihalar ustida ishlash davomida tarbiyalanuvchilar ma’lumot to‘playdi, kuzatadi, tajriba o‘tkazadi, natijalarni 
muhokama qiladi va yakuniy xulosaga keladi. Masalan, “Fasllar almashinuvi”, “Uy hayvonlari”, “Suvning xusu-
siyatlari” kabi mavzulardagi kichik loyihalar bolalarning ilmiy tasavvurlarini kengaytiradi hamda mustaqil fikrlash 
ko‘nikmalarini shakllantiradi. Eksperimental faoliyat ham maktabgacha ta’limda alohida ahamiyat kasb etadi. 
Oddiy tajribalar orqali tarbiyalanuvchilar tabiat hodisalari va atrof-muhit qonuniyatlarini amaliy kuzatish asosida 
o‘rganadilar. Tajriba o‘tkazish jarayonida bolaning kuzatuvchanligi, tahlil qilish, taqqoslash va xulosa chiqa-
rish malakalari shakllanadi. Bunday faoliyat tarbiyalanuvchilarda ilmiy dunyoqarashning dastlabki elementlarini 
rivojlantiradi [2].

Axborot-kommunikatsiya texnologiyalaridan oqilona foydalanish ham kognitiv faollikni oshirishga xizmat 
qiladi. Interaktiv doskalar, multimediali taqdimotlar, elektron didaktik o‘yinlar va ta’limiy animatsiyalar tarbi-

yalanuvchilarda mashg‘ulotlarga nisbatan qiziqishni kuchaytiradi. Shu bilan birga, raqamli texnologiyalardan 
foydalanishda bolaning yosh va psixologik xususiyatlarini hisobga olish zarurdir. Kognitiv faollikni rivojlanti
rishda pedagogning kasbiy mahorati hal qiluvchi ahamiyatga ega. Tarbiyachi har bir bolaning individual qobili-
yati, qiziqishi va rivojlanish darajasini hisobga olgan holda differensial yondashuvni amalga oshirishi kerak. 
Rag‘batlantiruvchi savollar berish, ijobiy baholash, mustaqil fikr bildirish imkoniyatini yaratish hamda hamkorlik-
dagi jarayonni tashkil etish tarbiyalanuvchilarning bilishga bo‘lgan motivatsiyasini kuchaytiradi [3].

Shuningdek, ota-onalar bilan hamkorlikni yo‘lga qo‘yish ham tarbiyalanuvchilarning kognitiv rivojlanishining 
muhim shartlaridan biridir. Uy sharoitida kitob mutolaa qilish, birgalikda konstruktorlar yig‘ish, mantiqiy o‘yinlar 
o‘ynash, tabiatni kuzatish va oddiy tajribalar o‘tkazish tarbiyalanuvchilarda ta’limiy jarayonda olingan bilimlarni 
mustahkamlaydi. Tarbiyachi va ota-onaning hamkorligi bolaning uzluksiz shakllanishi uchun juda zarur. Tarbi-
yalanuvchilarda kognitiv faoliyatni shakllantirish quyidagi metodlar bilan yanada rivojlanadi.

O‘yin faoliyati orqali o‘rgatish. O‘yin maktabgacha yoshdagi bolalarning asosiy faoliyat turi bo‘lib, matema
tik tushunchalarni shakllantirishda eng samarali vosita hisoblanadi. Didaktik o‘yinlar bolalarning qiziqishini 
uyg‘otadi va matematik tushunchalarni o‘zlashtirishni osonlashtiradi [4]. Masalan, “Sonlar uyini qur”, “Shakllar 
dunyosi”, “Miqdorlarni taqqoslash” kabi o‘yinlar orqali bolalar matematik bilimlarni ongli ravishda o‘zlashtiradilar. 
Bu turdagi o‘yinlar matematik bilimlarni hayotiy vaziyatlarda qo‘llash imkoniyatini beradi. Ko‘rgazmali va amaliy 
materiallar bilan ishlash. Konkret narsalar bilan ishlash bolalarning matematik tushunchalarni chuqurroq o‘z
lashtirishiga yordam beradi. Hisoblagichlar, geometrik shakllar, rangli kubiklar, tarozilar va boshqa ko‘rgazmali 
materiallar matematik tushunchalarni vizual va taktil usulda o‘zlashtirish imkonini beradi [5]. Bu usul bolalarning 
turli sezgi organlarini faollashtiradi va bilimlarni mustahkamlaydi. Montessori materiallari ham bu borada alohida 
ahamiyatga ega. Sonli tayoqchalar, geometrik korpuslar, rang va o‘lchamlar bo‘yicha tartiblangan materiallar 
bolalarning matematik tushunchalarni mustaqil o‘rganish imkoniyatini yaratadi.

Muammoli vaziyatlar yaratish.  Bolalarning matematik fikrlashini rivojlantirish uchun ular oldiga kichik 
muammoli vaziyatlar qo‘yish zarur. Masalan, “Agar bizda 5 ta olma bor va 2 tasini berib yuborsak, nechta olma 
qoladi?” kabi savollarga javob izlash jarayonida bolalar matematik amallarning mohiyatini tushuna boshlaydilar. 
Muammoli vaziyatlar bolalarning mustaqil fikrlash qobiliyatini rivojlantiradi va elementar matematik tushun-
chalarni amaliy qo‘llash ko‘nikmalarini shakllantiradi. Bu usul orqali tarbiyalanuvchilar elementar matematik 
bilimlarning hayotdagi amaliy ahamiyatini anglaydilar. Maktabgacha katta yoshdagi bolalarda kognitiv faol-
likni rivojlantirishda kompleks pedagogik yondashuv juda zarur hisoblanadi. Muammoli ta’lim, didaktik o‘yinlar, 
loyihaviy va eksperimental faoliyat, zamonaviy axborot texnologiyalari hamda individual yondashuv asosida 
tashkil etilgan ta’lim jarayoni bolalarning intellektual salohiyatini rivojlantirish, mustaqil fikrlashini shakllantirish 
va keyingi ta’lim bosqichlariga puxta tayyorlashda juda zarur hisoblanadi.

XULOSA
Xulosa qilib aytganda, maktabgacha yoshdagi bolalarda kognitiv faollikni rivojlantirish ularning shaxs 

sifatida kamol topishi va keyingi ta’lim bosqichlariga muvaffaqiyatli moslashuvining muhim jarayonidir. O‘yin 
texnologiyalari, muammoli ta’lim, interfaol metodlar, tajriba va kuzatish faoliyati hamda axborot-kommunikatsiya 
texnologiyalaridan maqsadli foydalanish tarbiyalanuvchilarda bilishga qiziqish, mustaqil fikrlash va ijodkorlikni 
rivojlantiradi. Shu bois tarbiyachilar ta’limiy jarayonni bolaning yosh va individual xususiyatlariga mos ravishda 
tashkil etishi, rivojlantiruvchi muhit yaratishi va zamonaviy pedagogik yondashuvlardan samarali foydalanishi 
yaxshi natijalarga erishishga yordam beradi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

